
08 頓我一票，換一段好耍的青春 
洪明財 

論真來講，我透底都毋捌想過有一工會加一个「學生

會會長」的名號。猶會記得寢頭看著選舉公告，我頭一个

反應是：「哎！有啥人敢去選，我就呵咾伊勇跤！」結果想

袂到尾仔我煞成做彼个「啥人」。 

我平常時就是彼種專門咧講五四三的人，交作業攏是

吊車尾，考試嘛是有過關就好，阮班無人感覺我有做會長

的範。毋過彼陣阮咧想，高中三冬若干焦課業、考試、升

學準備爾爾，按呢敢袂傷無聊？總是愛加添一屑仔痟狂，

另日回想起來嘛會笑的代誌啊！ 

我用「落選嘛無差」的心情去領表，嘛隨揣一寡死忠

兼換帖的成立「競選團隊」，鬥陣激頭殼設定「招逐家做伙

打造一个心適、活潑閣燒烙的校園」這个核心理念，來展

開競選活動。頭一項，「予樂暢的笑聲鑽入心肝穎仔」：製

造笑詼、感心的文宣海報，比論講：「你想欲講的，我來聽；

你想欲做的，我來拚。」紲落來，予逐个同學「感覺家己

有予人看著」：設計「我想欲共會長講的話」的下願箱、網

路表單，逐工公開回應。閣再來，「佮隨个仔社團聯盟」，

提出「社團成果聯展日」的想法，予全校看著𪜶的成果。

上尾項，推捒「服裝創意日」，穿插會當自由配搭，閣選出

「穿插王」，予校園成做伸展台！ 

這改有三个競選的對手，過程有淡薄仔刺激，毋過我

知影「貓走過頭，鴨母踮尾後」的道理，保持動力，佮團

隊逐工搶時間佇自修、食晝、下課十分鐘拍入去各班行銷

政見，親像：「頓我一票，定著予恁加添濟濟媠氣的青春」、

「學生會會長是欲來做鼓吹花放送的，有代誌揣我做，無

代誌揣我笑」。 

開票彼工，我佇外口佯做老神在在，窮實心臟跳甲比

月考閣較厲害。好佳哉！落尾我親像「鳥鼠趖竹篙，一目

過一目」提著上懸票，順利當選！ 

我咧想，三冬後，逐家凡勢袂記得月考的分數，毋過

一定會記得：「咱彼時有一个噱噱叫的會長，雖然有淡薄仔

吵，毋過伊予咱的高中生活變好耍！」按呢就值矣！ 

09 臺灣台語課 
蔡天享 

國中會考考煞，我申請著阮社區附近的高中，高一必

修的本土語課欲選臺灣台語抑是臺灣客語咧？彼時不止仔

躊躇，阿爸和阿母的母語無仝， 佮阿公、阿媽攏講母語，

兩款話我自然就加減仔聽有，毋過講就有較頇顢矣，而且

佇學校同學攏講華語，母語就予我藏蹛心肝底，無愛講。

修課的代誌爸母講在我佮意，無強迫愛選佗一款，我就共

布鞋提來跋桮，結果象桮是臺灣台語。 

老師會配合課本的內容，問阮一寡相關的問題，譬論

講有一改討論歇熱，老師問我：「熱人的時，你上愛做啥物

代誌？」我應講：「食礤冰，愛摻蚵仔。」老師掣一趒，目

睭展大蕊，尾仔才知是我音走精去，應該是芋仔才著，毋

是蚵仔。老師猶是共我拍噗仔閣加分，我受著鼓勵，就愈

認真上課，因為這款無壓力的方式，同學原底感覺講臺灣

台語是見笑代，今嘛沓沓仔較敢開喙矣。 

有一回課本的內容是馬偕來臺灣傳教行醫的故事，有

講著彼時的舊地名——「三角湧」，就是這馬的三峽。老師

出宿題，愛阮轉去問爸母出世的所在叫啥物名、往過號做

啥物？是按怎會改名？阮爸仔講伊佇嘉義布袋出世，彼搭

地勢共海水圍咧，像一跤布袋的喙口，所以古早就號做「布

袋喙」。後來日本時代簡化地名，減一字才改做「布袋」。

阿爸講甲歡頭喜面、喙角專泡，我嘛聽甲戇神戇神、喙仔

開開。學期結束了後，我有共這回學著的智識佮阿爸成長

的故鄉，寫入去學習歷程，後擺欲申請大學的時，無定著

會加分！ 

我家己佇網路有看著「阿翰」講，自細漢序大互相講

臺灣台語，毋過攏和伊講華語，予伊感覺誠無彩，莫怪這

馬做節目講甲離離落落。我反倒轉想著家己的語言環境，

逐禮拜才一節課爾爾，莫像一寡同學攏咧盹龜抑是偷偷仔

咧做別項代誌。咱著愛把握時間斟酌聽課，練習用臺灣台

語回答老師的問題，轉去厝裡閣和序大人講兩句仔，才袂

閣像較早按呢，感覺講臺灣台語是歹勢的代誌。向望阿翰

的遺憾，莫佇我遮閣發生。 

10 洗衫學工夫 
施欣儀 

較早我攏掠準洗衫就是共衫仔褲擲入去洗衫機，開關

揤一下，連鞭就洗清氣矣。 

小學四年仔的熱人，阿母煞雄雄共我講：「你今仔日的

衫愛家己用手洗喔！」我原本想欲佯戇，當做聽落勾去，

啥人知影，阿母已經捾一桶水，共我穿去耍球沐著塗的衫，

擲落去桶仔內。伊跍佇塗跤，那示範那講：「衫先漚雪文，

紲落來提起來囥咧洗衫枋，潑一寡水開始撋。」阿母提醒，

衫會當分做兩部份，下跤先撋撋咧才閣來換頂爿，另外一

面嘛毋通袂記得。阿母接紲講：「有沐著垃圾的所在愛特別

注意，愛閣較出力撋，撋甲衫無茶箍泡才算洗好矣。」 

我看阿母咧撋衫，面袂紅、人袂喘，看著輕可仔輕可。

著我的時，我才撋兩下仔手就開始痠。一領衫才洗一半，

我已經流汗糝滴。阿母笑笑仔講：「你若有認真，洗衫比你

咧運動閣較忝喔！」 

頭幾擺我感覺衫按怎洗都洗袂清氣，搙規晡，衫猶是

有泡。衫洗煞身軀黏黐黐、規面攏是汗，敢若咧做白工咧。

彼陣仔我若看著衫仔褲垃圾，就感覺足煩的，嘛開始思念

洗衫機的好。佳哉阿母不時呵咾我有進步，予我信心，伊

嘛共我講：「家己洗衫，是欲予你知影衫會清氣是因為有人

替你洗。若感覺忝，就愛好好對待你穿的衫。」 

日子一工過一工，毋知對當時開始，我感覺撋衫愛掠

會著鋩角。我知影佗位會較烏愛加注意，嘛掌握著用啥物

姿勢會較好勢。衫仔褲洗煞，曝佇門口埕，逐領都清氣

tam-tam，閣有日頭的氣味，予我感覺真滿意。經過一个歇

熱，我已經學會曉用手洗衫矣。衫仔褲無濟的時，我攏會

用手共撋撋、洗洗咧就好。若是有細項的物件沐著垃圾，

抑是趕緊欲穿的，一桶水、一塊雪文，我的雙手就處理會

來。 

阿母講：「學會曉一件代誌，就愛擔會起責任。」這句

話我一直記牢咧。因為洗衫，予我學著獨立，嘛學著珍惜，

也真正了解人的雙手會當做的代誌，比咱所想的閣較濟。 


